Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 04-03-31-19 

Lóg: Meirvirðisgjaldslógin § 3, § 5, § 20, § 22, § 32

Renturokning av meirvirðisgjaldi

Samandráttur:

Útlendskt felag hevði rikið avgjaldsskyldugt virksemi í Føroyum í 2003, men varð ikki skrásett fyrr enn í mars 2004. Samstundis við skrásetingina lat felagið inn uppgerðir fyri 1., 2. og 3. ársfjórðing 2003 og rindaði meirvirðisgjaldið. Toll- og Skattstova Føroya kravdi felagið eftir rentum av ov seint goldnum avgjaldi. Kærarin metti, at avgjaldið var ikki ov seint goldið, tí felagið hevði ikki verið skrásett. Skatta- og avgjaldskærunevndin avgjørdi at staðfesta avgerðina hjá Toll- og Skattstovu Føroya.

Avgerð

Málslýsing.

Toll- og Skattstova Føroya hevur við avgerð frá 9. august 2004 kravt X A/S eftir rentum av ov seint goldnum meirvirðisgjaldi, tilsamans kr. 54.039.

Henda avgerð er tann 7. september 2004 kærd til Skatta- og avgjaldskærunevndina.

Kærarin:

Kærarin vísir á, at X A/S hevur rikið mvg-skyldugt virksemi í Føroyum í 2003, men ikki fyrr enn Toll- og Skattstova Føroya setti seg í samband við kæraran í november 2003, var honum greitt, at hann hevði skyldu at skráseta seg í Føroyum. Aftaná nakað av brævaskifti varð kærarin mvg-skrásettur í Føroyum í mars 2004. Samstundis sum oyðublaðið til vinnuskránna varð latið til Toll- og Skattstovu Føroya, varð avgjaldið fyri 1., 2. og 3. ársfjórðing 2003 gjørt upp og goldið til Toll- og Skattstovu Føroya.

Sostatt er ikki talan um, at avgjaldið ikki er goldið til tíðina smb. ásetingunum í § 32, stk. 1 og stk. 4, og kann kærarin tí ikki góðtaka renturokningina upp á kr. 54.039.

Kærarin metir, at heimildin til at rokna rentur eftir § 22, stk. 2 í mvg-lógini bert er galdandi í teimum førum, har skrásett virki ikki hevur goldið mvg sambært eini regluligari mvg-uppgerð (á donskum: ordinær angivelse) rættstundis.

Í førinum viðvíkjandi X A/S er talan jú ikki um, at felagið hevur goldið ov seint sæð í mun til eina regluliga mvg-uppgerð, av tí at felagið ikki hevur verið mvg-skrásett, og tí ikki hevur havt skyldu til at lata inn slíkar regluligar mvg-uppgerðir.

Eftir at Toll- og Skattstova Føroya gjørdi felagið varugt við skylduna at lata seg mvg-skráseta í Føroyum, vóru hesi viðurskifti fingin í rættlag. Í sama viðfangi lat felagið inn mvg-uppgerðir fyri 1., 2. og 3. ársfjórðing 2003 og rindaði ta samlaðu skyldugu upphæddina sambært hesum uppgerðum.

Kærarin metir, at henda samtíðarskráseting og mvg-avrokning er at meta sum ein eftirmvguppgerð (á donskum: efterangivelse). Mett verður, at gjaldsfreistin fyri eina slíka eftirmvguppgerð er 14 dagar smb. § 32, stk. 1. Av tí at X A/S hevur goldið skyldugu mvg- upphæddina, samstundis sum kravið varð gjørt upp, er gjaldingin farin fram rættstundis, og renta kann tí ikki tilskrivast eftir § 32, stk. 4.

Toll- og Skattstova Føroya:

Toll- og Skattstova Føroya vísir m.a. á, at sambært § 22, stk. 2 í mvg-lógini skal renta roknast av ov seint goldnum avgjaldi. Rentan skal roknast frá gjaldkomudegnum, sum er at rokna 1 mánaða og 10 dagar eftir endan á avgjaldstíðarskeiðnum.

Toll- og Skattstova Føroya vísir til avgerð hjá Skatta- og avgjaldskærunevndini frá 29. oktober 2003, har nevndin m.a. sigur, at “heimildin at krevja rentur av ov seint goldnum avgjaldi er knýtt at gjaldkomudegnum. Tá hesin dagur er ásettur í lógini til at verða 1 mánaða og 10 dagar ávikavist 15 dagar aftan á endan á avgjaldstíðarskeiðnum (um talan er um stytt avgjaldstíðarskeið), og hetta eisini er klárt definerað í lógini, verður mett, at heimildin hjá Toll- og Skattstovu Føroya at krevja smápartafelagið eftir rentu av ógoldnum avgjaldi frá 1. januar 1999 til 31. mars 2002 er greið”.

Skatta- og avgjaldskærunevndin sigur í viðmerkingum, at gjaldkomudagurin er knýttur at avgjaldstíðarskeiðnum og ikki at, nær uppgerð er latin inn, ella um mett hevur verið um avgjaldið. Líkamikið um uppgerð er latin inn ella ikki, er gjaldkomudagurin tann sami.

Renturokningin kann gerast frá tí degi, tá avgjaldið eftir lógini átti at verið goldið, hóast Toll- og Skattstova Føroya ikki hevur gjørt eina meting, og hóast Toll- og Skattstova Føroya ikki setir kravið fram fyrr enn langt aftaná, at rokningin skuldi verið goldin.

Toll- og Skattstova Føroya heldur ikki, at X A/S kann sigast at vera óvitandi um, at virkið skal vera mvg-skrásett, tá tey reka mvg-skyldugt virksemi í landinum. Virkið átti sostatt eisini at vita, at mvg-uppgerð skal latast inn, og avgjaldið avroknast eftir ásetingunum í mvg-lógini.

Avgerðin hjá Skatta- og avgjaldskærunevndini:

Avgjaldsskyldug virki sambært §§ 3 og 4 í mvg-lógini skulu sambært § 5 fráboða virkið til skrásetingar. Henda skráseting skal fara fram í seinasta lagi 8 dagar, áðrenn virksemið byrjar smb. § 5, stk. 5.

Kravið um skráseting 8 dagar frammanundan virksemið byrjar er ein regluskipan (ordensforskrift) men ger ikki, at virkið sleppur undan avgjaldsskylduni. Avgjaldsskyldan fyriliggur uttan mun til, um forsømt er at skráseta virkið.

Heldur virkið ikki hesa skyldu at skráseta seg sum ásett, loyvir Toll- og Skattstovan virkinum skráseting aftur í tíð, frá tíðskeiðnum, tá virksemið byrjar. (Í ávísum førum kann talan verða um revsing sambært § 33 orsakað av hesi manglandi skráseting.) Avleiðingin av hesi skráseting er, at virkið fær somu rættindi og skyldur sum onnur skrásetingarskyldug virki.

Ein av hesum skyldum er við endan á hvørjum avgjaldstíðarskeiði at boða Toll- og Skattstovuni frá støddini á inngangandi og útgangandi avgjaldinum í áður nevnda tíðarskeiði smb. § 20 í  meirvirðisgjaldslógini. Verður henda uppgerð ikki latin inn til tíðina, verður avgjaldið hækkað smb. § 21 í meirvirðisgjaldslógini.

Umframt hetta krav setir meirvirðisgjaldslógin eisini tað krav, at avgjaldið verður goldið í seinasta lagi 1 mánaða og 10 dagar aftan á endan á avgjaldstíðarskeiðnum smb. § 22. Hetta er sama freistin, sum er galdandi fyri innlatan av uppgerðini.

Tað eru soleiðis tvær treytir, sum skulu vera loknar 1 mánaða og 10 dagar aftaná avgjaldstíðarskeiðið. Uppgerðin skal latast inn, og avgjaldið skal rindast. Avleiðingin av, at avgjaldið ikki verður goldið til tíðina, er, at renta verður roknað við 1% mánaðarliga fyri hvønn mánaða frá og við gjaldkomumánaðinum smb. § 22, stk. 2.

Gjaldkomudagurin er knýttur at avgjaldstíðarskeiðnum og ikki at, nær uppgerð er latin inn, ella um mett hevur verið um avgjaldið. Líkamikið um uppgerð er latin inn ella ikki, er gjaldkomudagurin tann sami.

Kærarin vísir á § 32 í mvg-lógini. Men tað sýnist greitt av orðingini av hesari grein, at hon bert umrøður broytingar í áður innlatnum ella mettum uppgerðum. Í hesum førinum er uppgerð ikki latin inn, og meting er heldur ikki gjørd. Talan er tí ikki um eitt sokallað “efterangivelse”, men um eina ov seint innlatna uppgerð og ov seint goldið avgjald.

Samanumtikið metir Skatta- og avgjaldskærunevndin sostatt, at Toll- og Skattstova Føroya hevur heimild til at krevja rentur av ov seint goldna avgjaldinum frá kæraranum. Avgerðin hjá Toll- og Skattstova Føroya verður sostatt staðfest.
